8. fréttabréf – Ferð frá Kapenguria til Kolowa
Svitnað á sléttunni

Við fjölskyldan lögðum af stað, föstudaginn 2. júlí,  til Rorok og Kolowa að halda TEE námskeið (Biblíukennsla) og sýna bíómyndir. Við fórum héðan um kl. 12:30, með í för voru Fanney, Fjölnir, Markús, Salómon, Davíð, Valary, húshjálpin okkar og Nicolas Loyara sem er ábyrgur fyrir boðunarstarfinu hér í Pokot. 

 Í Chesta tókum við Philip Lodwar uppí. Hann er prestur og býr í Chesta. Rétt eftir Chesta er staður sem heitir Lomut. Þar er á sem strákarnir hafa buslað í áður og þegar við komum að henni vildu þeir endilega stoppa og baða sig aðeins. Ég skil þá vel því hitinn er svo mikill á sléttunni. Fólkið sem var í kring stoppaði og horfði á strákana baða sig, hló af okkur og þegar þeir sáu Markús fara út í líka urðu þau mjög hvumsa því þau höfðu haldið að hann væri stelpa. 

[image: image2.jpg]


Við komum til Rorok upp úr kl. 17. Þar var ákveðið að sýna bíómyndir um kvöldið. Strákarnir fóru að skoða sig um og var það gert á tiltölulega stuttum tíma. Í kringum okkur var sandur eða mold.  þyrnirunnar og tré. Það var byrjað á því að slátra geit og á meðan settu Fjölnir og Loyara upp sýningar-búnaðinn og kl. 19 var byrjað að sýna mynd á swahili. Myndin fjallaði um muninn á því að fylgja Jesú og að fylgja honum ekki. Fólk týndist að í myrkrinu alls staðar frá. Eftir fyrstu myndina stutt bænastund og söngur, síðan var myndin um líf Jesú sýnd. Hún var talsett á Pokot tungumálinu. Núna var komið mikið af fólki, milli 100 og 200 manns myndi ég halda. Undir sýningunum fengum við fjölskyldan ugali (maís mjöl) og geitarkjöt. Ég fór svo með strákana að sofa. Salómon og Davíð höfðu mikið úthald að horfa á myndina. Þetta var auðvitað mikið ævintýri fyrir okkur líka. 

Það var mjög gaman að sjá hirðingjana sem komu. Þeir klæða sig oftast eins og sést hér fyrir aftan Salómon. Hérna í Pokot klæða margir strákar og menn sig í stutt pils og skreyta sig með perlufestum og höttum. Það er gaman að segja frá því að þegar við fórum til Lomut fyrir 2 vikum síðan klæddi Markús sig á þennan hátt til að fólk myndi átta sig á að hann væri strákur en ekki stelpa. Hann fékk nokkur tilboð um að kvænast.  Konan sem situr við hlið Salómons heitir Esther. Hún var á kvennanámskeiði í Kapenguria, þar sem ég var með fræðslu, fyrir nokkrum mánuðum síðan. Fjölnir var að fara í matvæladreyfingu eftir að þessu námskeiði lauk og fékk hún að sitja í. Hún varð mjög bílveik á leiðinni og kastaði upp.  Í þeirri ferð sagði hún Fjölni að elsti strákurinn hennar hefði týnst þegar hann var að gæta kúnna. Fjölnir spurði hana út í þetta og Esther sagði okkur að hún hefði frétt af honum í Makutano. Hana grunaði að hann hefði farið þangað út af því að kýrnar týndust. Hana langaði til að fara til hans og tala við hann. Segja honum að þau væru ekki reið. Vita hvernig hann hefði það. Fá hann tilbaka. 

Að sýningu lokinni hélt Loyara stutta predikun og síðan lauk kvöldinu með bæn. Eftir það tóku Fjölnir og Loyara saman búnaðinn og svo fór Fjölnir að sofa. 

Loyara hafði sagt Fjölni seint um kvöldið að Philip hefði skipulagt að ég væri með konuhóp á meðan Biblíukennslan væri daginn eftir. Ég vaknaði þegar Fjölnir kom inn og þá sagði hann mér frá kennslunni sem ég ætti að vera með daginn eftir. Þar sem ég var ekki undirbúin fór ég strax að leita Guðs með hvað hann vildi að ég mundi kenna. Og þar sem við áttum í mestu vandræðum með að sofna því hitinn var svo mikill fékk ég tíma til að biðja og leita. 
Það er ótrúlegur hitamunur hér niðri á sléttunni og upp í Kapenguria. Heima höfum kveikt upp í arninum síðustu daga því það hefur verið það kalt á kvöldin en það er ekki vandamálið í Rorok. Við svitnuðum og veltumst um alla nóttina.
Rándýr og risaeðlur
Við vöknuðum á laugardagsmorgninum eitthvað fyrir sjö og fengum okkur kaffi. Þat var ekki laust við smá skapbresti, þar sem svefninn var ekki mikill um nóttina. Ég settist uppí bíl og las í Biblíunni og Fjölnir sat úti með mönnunum og las í sinni. Þannig undirbjuggum við okkur fyrir kennsluna. Lúkasar guðspjallið kafli 8 kom til mín sem ég ákvað að tala um og útskýra. 
Strákarnir léku sér með dýradót sem við tókum með okkur. Eftir smástund voru komnir 3-4 karlar sem húktu yfir dótinu þeirra og skoðuðu hvert dýr gaumgæfulega. Það var eitthvað að risaeðlum í kassanum og þeir veltu þessu forviða fyrir sér. Þeim létti mikið þegar Fjölnir sagði að þessu dýr væru ekki til, þau vær útdauð. Þeir sögðu að þau hlytu að hafa verið hrikalega grimm. Síðan kom að fílum, ljónum, hlébarða og blettatígri, þessi dýr sögðust þeir kannast við. Þeir sögðu að öll þessu dýr væru þarna í kring. Þeir sögðu að blettatígurinn dræpi geiturnar þeirra. Síðan skoðuðu þeir Kóbraslöngu og þeir fussuðu og sveiuðu. Það líður varla mánuður án þess að einhver sé bitinn hér um slóðir af slöngu sögðu þeir.  Strákarnir fóru í göngutúr með Valary niður að á. Áin var mjög forug en þeir fóru engu að síður út í og skemmtu sér. Á leiðinni sáu þeir strák sem gætti úlfalda.

Um klukkan tólf gátum við byrjað kennslu. Það hafði reyndar verið talað um að byrja klukkan tíu. En svona er lífið hér, við byrjum þegar fólkið kemur. Ég byrjaði aðeins á undan með kvennahópinn. Ein af konunum sem var með þýddi Swahili yfir á pokotmálið. 
Mennirnir þrír (Fjölnir, Loyara og Philip) byrjuðu síðan með Biblíukennsluna. Það voru 2 karlmenn og 10 konur í hópnum. Þessi hópur ætlar svo að halda áfram að hittast vikulega í 10 vikur. Philip ætlar að fylgja þessum hóp eftir. Fjölnir vonast til að koma aftur og hitta hópinn eftir fimm vikur og síðan þegar síðustu vikunni lýkur. 
Við munum byrja 6 svona hópa á þessu ári. Í ágúst verðum við í Kasei og í  september verðum við í Turkana. Þá verða vonandi foreldrar Fjölnis með okkur, þau Sigrún og Vignir Páll. 

Þegar kennslunni lauk kvöddum við bræður okkar og systur í trúnni og héldum för okkar til Kolowa.  Í hópinn bættust Jósef, predikari og Ester, kvennaleiðtogi, bæði frá Kolowa. Ég bauð Esther að koma með okkur. Hún gæti þá leitað að stráknum sínum. 

Við komu þangað eftir tæplega eins og hálftíma akstur. Karlarnir settu upp búnaðinn og byrjuðu að sýna lofgjarðarmyndband. Þeir ákváðu að vera inni í kirkjunni, bæði er kirkjan stór og það leit út fyrir að það gæti rignt. Það tók smá stund áður en fólkið kom í kirkjuna og fengum við að vita að það væri af því að það væri kynning á nýju stjórnaskránni fyrir Kenýu. Það verða kosningar hérna fjórða ágúst. Vonandi að þær fari friðsamlega fram. Það hefur verið eitthvað um ólæti. Það versta var nú þegar við vorum síðast í Nairobi, þá voru sprengdar þrjár sprengjur í miðjum hópi kristinna sem voru með bænarsamkomu í almenningsgarði mitt í Nairobi. 

Ég bað konurnar um að elda fyrir okkur. Á matseðlinum var geit, kartöfflur, ugali og súpa. Við vorum frekar svöng, en eins og oft hér er gott að vera þolinmóður og helst að vera með nesti fyrir strákana. Við borðuðum mjög góðan mat og fórum svo upp í kirkju til að horfa með fólkinu. Þau sátu þröngt og krakkar lágu á gólfinu, en allir voru mjög áhugasamir og lifðu sig inn í myndina. Ég tók eftir sérstaklega að þegar það var verið að krossfesta Jesú þá heyrðist mikið í fólkinu og þau voru forviða. Kirkjan var nánast full, kannski í kringum 200 – 400 manns. Að loknum myndunum hélt Philip stutta predikun og síðan lauk kvöldinu.

Fæddist á markaðinum
Við vöknuðum um sjöleitið og fengum okkur kaffi. Við sváfum mun betur þar sem það hafði rignt um kvöldið og nóttina. Við gerðum okkur klár fyrir guðþjónustu og gengum frá búnaðinum upp á toppnum á bílnum. Strákarnir fengu sér hollan og góðan morgunmat... kanilsnúða með glassúr og heitt kakó með sykurpúðum. Svo fóru þeir út að leika sér.

Guðþjónustan byrjaði síðan um ellefuleitið. Í messunni sáum við unga stelpu með lítið barn á bakinu. Fjölnir giskaði á að hún væri í kringum 7-9 ára. Hann horfði á hana og brosti til hennar. Hún sýndi engin viðbrögð. Það er frekar óvanalegt, því flestir hér bregðast mjög vel við þegar maður brosir til þeirra. Ég náði sambandi við þessa sömu stelpu og velti því fyrir mér hvar mamma hennar var. Þegar litla stelpan á bakinu hennar fór að gráta einu sinni fór hún strax fram og ég fylgdist með hvort hún færi ekki til mömmu sinnar en hún fór bara út. Mér fannst þetta skrítið.

Síðan var komið að því að við Fjölnir kynntum okkur. Það er vanalegt hér í kirkjunum að gestir kynni sig. Við gerðum það og reyndum að uppörva bræður og systur okkar í trúnni. Valary, húshjálpin okkar stóð upp og söng afskaplega fallega. 

Loyara predikaði síðan út frá 1. Mósebók 12:1-4, Postulasögunni 26:12-23 og Matteus 16:13-19.  Það var gott að hlusta á Loyara, góður predikari og þekkir Biblíuna vel.

Eftir guðþjónustuna fengum við okkur að borða baunir og maís. Við sátum og horfðum út á hóp á börnum sem fylgdust með okkur borða. Fjölnir sá stelpuna sem við höfðum séð í kirkjunni. Fjölnir fór að segja mér frá henni og við áttuðum okkur á að við hefðum bæði verið að gjóa augunum að sömu stelpunni. Við ákváðum að bjóða henni að koma til okkar og borða með okkur. Hún var mjög óörugg en kom síðan og settist hjá okkur. Við spurðum hana að nafni og hún sagðist heita Checentre, sem þýðir að hún hafi fæðst á markaðinum. Þegar við spurðum hana út í fjölskylduaðstæður, sagði hún að barnið á baki sér væri systir hennar, fjögurra mánaða. Hún heitir Chepkosgei, sem merkir að hún hafi fæðst að morgni. Hún sagði foreldra sína drekka mikið, einnig amma hennar sem eldri systkini hennar búa hjá. Hún á þrjú yngri systkini og tvö eldri. Mamma hennar hafði farið að heiman um morguninn og sagt henni að vera heima með systur sína. Hún hafði síðan komið í Guðþjónustuna. Hún hefur ekkert farið í skóla, eflaust þurft að hugsa um yngri systkini sín. Við spurðum öldung í kirkjunni hvort hann þekkti til aðstæðna hennar. Hann sagði að hún væri nágranni sinn og að mamman drykki mjög illa. Valary talaði einnig við hana og hún sagði henni að mamma hennar læti hana alveg um umsjá heimilisins og yngri systkina sinna. Ég hélt á Chepkosgei meðan Checentre borðaði. Litla stelpan var hlandblaut og pissaði svo í fangið á mér. Ég gekk aðeins út að athuga hvort það væri til mjólkurte til að gefa barninu, sem var farin að kjökra, en ég var varla komin úr dyrunum þegar Checentre var komin út líka. Hún var greinilega hrædd um að eitthvað kæmi fyrir litlu systur sína. Við kláruðum að borða, kvöddum síðan trúsystkini okkar, og áður en ég fór hvatti ég þessa litlu mömmu að biðja fyrir mömmu sinni sérstaklega, en líka pabba og ömmu. Biðja Guð um hjálp fyrir sig og hjálp fyrir þau að hætta að drekka. Sagði henni að trúa því að Guð passaði hana og væri annt um hana. Síðan héldum við heim á leið. 

Hugur minn hefur dvalið mikið hjá þessari litlu stúlku. Aðstæður barna eru mismunandi og það er skrítið að sjá hvað svona erfiðar aðstæður oft gera börnin ábyrgðarfull. Ég bið Guð um að gefa henni styrk til að fara ekki sömu leið og foreldrar hennar.  
Við kom heim til Kapenguria um sjöleitið og strákarnir höfðu orð á að það væri nú gott að koma heim og hafa rafmagn í húsinu. Þeir sjá greinilega að þeir hafa það gott þegar þeir fara í svona frumstæðar aðstæður. Það er gott að upplifa þennan mun og vonandi verður það til þess að við séum þakklát fyrir munaðinn sem við búum við.
Esther kom til okkar á mánudeginum og þakkaði fyrir hjálpina. Hún hafði upp á stráknum sínum sem var að vinna við að gæta nautgripa og hjálpa til á heimilinu sem hann fékk að sofa á. Hann hafði farið að heiman vegna þess að hann hafði týnt nautgripum föður síns. Hann var hræddur við að koma aftur, en Esther náði að fullvissa hann um að þau hefðu fyrirgefið honum. Hann stefnir á að fara heim þegar vinnu hans lýkur í Makutano.

Guð blessi ykkur öll kæru vinir og styrki í þeim aðstæðum sem þið finnið ykkur í núna.

Kærar kveðjur frá okkur hér í Kapenguria

Fjölnir og Fanney
